
ӨМІР ҚАУІПСІЗДІГІ НЕГІЗДЕРІНІҢ 
КЕЙБІР ӨЗЕКТІ ЭКОЛОГИЯЛЫҚ ПРОБЛЕМАЛАРЫ 

Халқымыз табиғатты жер анаға теңеген. Өйткені табиғатта тіршілік өсіп-өнеді. Өзіндегі 
барды адамға, жан-жануарға, өсімдікке берген. Табиғатта басы артық ештеңе жоқ. Табиғат 
сырын терең білмей, оған немқұрайлы қарау үлкен апатқа соқтырады. Бір кездерде 
табиғатты бағындыруды мақсат тұтып, ормандар аяусыз балталанды, аң-құстар шамадан тыс 
ауланды, жер жөн-жосықсыз жыртылып, топырақта эрозия пайда болды. Соның салдарынан 
бүгінгі таңда адам баласына ядролық апаттан гөрі экологиялық апат аса үлкен қауіп төндіріп 
отыр. 

Бізді экологиялық апатқа душар еткен адам санасының эрозиясының нәтижесі. Экология 
деген сөз "тіршілік ету мекені, өмір сүретін орта" туралы ғылым дегенді білдіреді. Алғаш рет 
1886 жылы «экология» терминін атақты неміс биологы Эрнест Геккель ғылымға енгізген 
және "Экология - табиғат пен тірі ағзалардың өзара қарым-қатынасын зерттейтін ғылым" 
деген анықтама берген. Бүгінде санасында сәулесі бар әрбір адамды туған жердің 
табиғатының тағдыры толғандыруы керек. Ауылдық жерлердегі экологиялық, санитарлық, 
эпидемиялық жағдайдың нашарлауы салдарынан жұқпалы аурулар көбейіп отыр. Адамдар 
ядролық жарылыстардың зардабын әлі де тартуда, рак, өкпе, қан аздығы, қант диабеті, қан 
қысымының жоғары болуы, жүрек, психикалық аурумен ауыратындар көп. 

Қоршаған ортаның зиянды заттармен, техногенді қалдықтарымен ластауда Қазақстанның 
мына кәсіпорындары ерекше зиян тигізуде: Батыс Қазақстан мұнайгазконденсат кен 
орындары, Өскемен қорғасын — мырыш комбинаты, Зыряновск полиметалл комбинаты, 
Жамбыл суперфосфат заводы, Жамбыл фосфор заводы, Балқаш тау-кен комбинаты, 
Жезқазған тау-кен комбинаты, Павлодар алюминий заводы, Екібастұз энергетикалық 

комплексі, Қарағанды металлургия заводы, «Фосфор» Шымкент өндірістік бірлестігі, 
Шымкент қорғасын заводы т. б. 

Теңіз ұлтанынан ұшқан тұзды шаң әлемнің түкпір-түкпіріне жетіп жатқаны туралы суық 

хабарлар барған сайын қатерлі де қорқынышты сипат алып барады. 
1. Қоршаған ортаны қорғауды және табиғат пайдалануды басқару жүйесінің тиімді 

шешілмеуі. Дәлірек айтқанда, қоршаған ортаны қорғау органдарының жергілікті атқару 
немесе басқа да органдардан тәуелсіздік мәселесі шешілмейінше, бұл бағыттағы қандай да 
бір өзгеріс өз нәтижесін бермейді. Жергілікті және орталық атқару органдары үшін 
экологиялық мүддеден экономикалық мүдде басымдығы жоғары болып отыр. Бұған біздің 
заңдарымыз да мүмкіндік береді. Заң ешқашанда өздігінен жүзеге аспайды. Заңның 
орындалуы оны талап етуші субъектінің әрекетіне байланысты. Сондықтан қоршаған 
ортаны қорғаудың құқықтық негіздерінің тиісті қоғамдық қатынастар мазмұнына сай 
орындалуы, оған күштеуші негіз болатын мемлекеттік басқару органдарынын, сәйкестілік 
жүйесінің қалыптасуына тікелей байланысты. 

2. Реттеуші экологиялық заңдар мен тиісті қоғамдық қатынастар мазмұнының, 
сәйкессіздігінің нәтижесінде құқық нормаларының декларациялық сипат алуы. 

Қандай да бір қоғамды заңға негіздеп құру, дамыту мүмкін емес. Керісінше заң қоғам 
ерекшелігіне негізделіп, оның дамуына ықпал жасап отыруы қажет. Бұл жерде сапа 
көрсеткіші тиісті қоғамдық қатынастардың реттелу нәтижесімен бейнеленеді. 

Заңның тиісті қатынастар ерекшелігімен үндесуі ғана тиімді нәтижеге қол жеткізетіндігі 
ғалымдар тарабынан нақты тұжырымдалған. Әрқашанда тиімді заңдар болуы үшін, ол заң 
тиісті қоғамдық қатынастардың ерекшеліктеріне сай мазмұнда болуы қажет. Сонда ғана 

құқықтық реттеу өз нәтижесін береді, заңдар тиісті заңдық күшке ие болады. 
3. Экологиялық қауіпсіздік — қоршаған ортаны қорғау туралы заңдардың оң нәтижесі. 

Бұл нәтижеге қол жеткізуде 4 экологиялық жауапкершілік институтының алар орны ерекше. 

Біздің құқықтық жүйеде экологиялық жауапкершіліктің көптеген жетілмеген теориялық 

және практикалық мәселелері көп. Тиісті жауапкершілік көрсетілген нормативтік актілердің 
өзі бағытталған құқық бұзушылардың мазмұнымен мүлдем сәйкессіз. Әкімшілік 
жауапкершілік санкциялары өте жұмсак тұрғыда қарастырылған. Материалдық 

жауапкершіліктің тетіктері жетілдірілмеген. Мұндай құқықтық база елдің экологиялық 

қауіпсіздігі мәселелерін шеше алмайды. 
Жауапкершілік нормалары басқа нормалардың іс жүзіндегі орындалу мүмкіндігінің негізгі 

тетігі. Экологиялық заңдарды бұзудың салдарынан келтірілген материалдық жауапкершілікті 
өтеудің басқа да заң бұзушылықтан келтірілген материалдық жауапкершіліктен өзіндік 
ерекшелігі бар. Аталмыш бағытта да соңғы кездері нәтижелі табыстарға жеткен теориялық 

зерттеулер бар. Елдің экологиялық қауіпсіздігі - азаматтардың құқықтарының сақталуы, 
өркениеттіліктің ажырамас белгісі. Осыған орай жауапкершілік институтын жетілдіру 
туралы бірнеше ғылыми еңбектер жазылып, маңызды тұжырымдар жасалған. Осы 
тұжырымдарды іс жүзіне асыру, заң шығару барысында оны пайдалану, яғни жоғарыда 
көрсетілген үш мәселенің құқықтық тұрғыдағы міндеттерін шешу экологиялық қауіпсіздікті 
қамтамасыз етудің оң жетістіктері болар еді1. [1] 

1 Биология: Жалпы білім беретін мектептің, 9-сыныбына арналған. Оқулық, 2-басылымы, өнделген/ 
Гильманов М., Соловьева А., Әбшенова Л. — Алматы, 2009; Назарбаев Н.Ә. Бейбітшілік кіндігі. 
— Астана, 2001; Жанайдаров О. Менің елім — Қазақстан. — Алматы, 2003; Арай № 10. 1988 ж. 


